
Dalam era Revolusi Industri 4.0, transformasi digital telah 

mengintegrasikan alatan AI generatif seperti ChatGPT ke dalam sektor 

pendidikan, sekali gus mencetuskan polemik mengenai integriti 

akademik dan tanggungjawab profesional. Walau bagaimanapun, 

kebanyakan perbincangan semasa mengenai ChatGPT didapati lebih 

bersifat normatif atau konseptual, manakala bukti empirikal dalam 

konteks guru tempatan masih amat terhad. Masih wujud kekosongan 

kajian yang menghubungkan penggunaan AI secara khusus dengan 

amalan etika profesional guru. Oleh itu, kajian ini dijalankan untuk 

mengenal pasti tahap penggunaan ChatGPT, menilai amalan etika 

profesional guru, serta menganalisis hubungan antara kedua-dua 

pemboleh ubah tersebut. Konstruk penggunaan ChatGPT diperincikan 

merangkumi aspek tujuan penggunaan seperti perancangan pengajaran, 

penyediaan bahan, pentaksiran, dan refleksi pengajaran serta tahap 

kekerapan penggunaannya. Reka bentuk kajian menggunakan korelasi, 

data diperoleh melalui soal selidik yang melibatkan 248 orang guru di 

Selangor dan dianalisis menggunakan perisian SPSS melalui statistik 

deskriptif serta korelasi Pearson. Hasil kajian mendapati tahap 

penggunaan terhadap ChatGPT adalah sangat tinggi (98.4%), yang 

mencerminkan pengintegrasian alat ini secara rutin dalam tugasan 

harian pendidik. Analisis korelasi menunjukkan terdapat hubungan 

positif yang signifikan antara penggunaan ChatGPT dan amalan etika 

profesional, namun nilai korelasi (r= 0.279, p< 0.001) menunjukkan 

kekuatan hubungan yang berada pada tahap kecil ke sederhana. 

Pentafsiran hubungan ini perlu dilakukan secara berhati-hati kerana 

walaupun ia signifikan, hubungannya tidak kuat dan tidak membawa 

implikasi sebab-akibat. Dapatan ini memberi petunjuk bahawa 

kekerapan serta tujuan penggunaan ChatGPT mempunyai perkaitan 

dengan tahap kesedaran etika dalam kalangan pendidik. Kajian ini 

menekankan kepentingan integrasi AI secara reflektif dan keperluan 

latihan profesional yang khusus bagi menjamin kelestarian integriti 

profesion keguruan dalam fasa transformasi digital. 

DOI: 10.35631/IJMOE.829040 Kata Kunci:  

 

ChatGPT, Etika Profesional, Integrasi AI, Profesionalisme Guru 

 

 Abstract: 

 In the era of Industrial Revolution 4.0, digital transformation has led to 

the integration of generative AI tools like ChatGPT into the education 

sector, sparking intense debate over academic integrity and professional 

responsibility. However, most current discussions regarding ChatGPT 

remain primarily normative or conceptual, while empirical evidence 

within the context of local educators remains notably scarce. There is a 

persistent research gap concerning studies that specifically link AI 

usage to the professional ethical practices of teachers in the field. 

Consequently, this study was undertaken to identify the level of 

ChatGPT usage, evaluate teachers' professional ethical practices, and 

analyze the relationship between these two variables. The construct of 

ChatGPT usage was specifically detailed to encompass both the 

frequency of use and distinct professional purposes, including 

instructional planning, material preparation, assessment and 

professional reflection. Utilizing a correlational research design, data 

were collected via questionnaires from 248 teachers in Selangor and 

analyzed using SPSS through descriptive statistics and Pearson 

correlation. The findings indicate a very high level of ChatGPT usage 

(98.4%), reflecting its routine integration into educators' daily 

professional tasks. Correlation analysis revealed a significant positive 

relationship between ChatGPT usage and professional ethical practices. 

However, the correlation coefficient (r = 0.279, p < 0.001) suggests that 

the strength of the relationship is small to moderate. This relationship 

must be interpreted with caution; while significant, the connection is not 

strong and does not imply a causal effect. These results provide an 

indication that the frequency and purpose of ChatGPT usage are 

associated with the level of ethical awareness among educators. 

Ultimately, this study highlights the necessity of reflective AI 

integration and specialized professional training to safeguard the 

integrity of the teaching profession during this phase of digital 

transformation. 

Pengenalan  

 

Transformasi digital dalam landskap Revolusi Industri 4.0 telah memangkin anjakan 

paradigma yang signifikan dalam sektor pendidikan global, termasuk di Malaysia. Kepesatan 

ini dipacu oleh penyepaduan teknologi kecerdasan buatan (AI) generatif, khususnya ChatGPT, 

yang kini menjadi instrumen penting dalam menyokong pembelajaran abad ke-21 melalui 

penjanaan bahan instruksional dan sokongan kognitif yang interaktif (Tumiran et al., 2025). 

Walaupun evolusi ini menawarkan kecekapan operasional dan memperkayakan pengalaman 

pedagogi, kehadirannya turut membawa polemik etika yang mencabar teras profesionalisme 

keguruan. Keupayaan AI untuk mensimulasikan pemikiran manusia menimbulkan 

kebimbangan terhadap kelestarian nilai integriti, kejujuran akademik, dan akauntabiliti yang 

menjadi tunjang kepada profesion ini. 

 

Keresahan utama dalam integrasi ChatGPT berkisar kepada risiko "pemindahan kognitif" di 

mana guru mungkin menjadi pengguna teknologi yang pasif sehingga mengabaikan proses 

refleksi kritis. Apabila kandungan yang dijana oleh mesin diterima secara melulu tanpa proses 

verifikasi atau penyesuaian pedagogi, kualiti pengajaran berisiko terjejas akibat penyebaran 

maklumat yang tidak sahih (Wan Mokhtar et al., 2024). Fenomena ini bukan sahaja menggugat 

keaslian intelektual pendidik, malah berpotensi menghakis kepercayaan awam terhadap 

kredibiliti guru sebagai penyampai ilmu yang berwibawa. Oleh itu, kebergantungan yang 

melampau terhadap AI tanpa bimbingan etika yang jelas dikhuatiri akan melemahkan 

keupayaan guru dalam membuat pertimbangan moral dan profesional yang mendalam. 

 

Bagi mengimbangi kemajuan teknologi dengan nilai kemanusiaan, penggunaan ChatGPT perlu 

diteliti melalui kerangka konseptual yang menggabungkan kompetensi teknikal dan integriti 

moral. Dalam konteks ini, Model Technological Pedagogical Content Knowledge (TPACK) 

menekankan kepentingan integrasi teknologi yang strategik, manakala Model AKRAM pula 

berfungsi sebagai kompas moral yang menerapkan nilai amanah, kejujuran, dan rasional dalam 

setiap tindakan profesional (Mishra & Koehler, 2006; Puteh, 2016). Kesepaduan antara kedua-

dua model ini adalah kritikal bagi memastikan transformasi digital tidak mengorbankan etika 

keguruan, sebaliknya memperkukuh peranan guru sebagai pemimpin digital yang 

bertanggungjawab. 

 

Meskipun kesedaran mengenai AI mula meningkat, garis panduan khusus berkaitan 

penggunaan AI dalam pendidikan asas di Malaysia masih berada pada tahap awal, 

menyebabkan ramai pendidik beroperasi dalam ruang ketidakpastian etika. Jurang latihan 

formal dan ketiadaan dasar yang komprehensif menyumbang kepada risiko pelanggaran hak 

cipta serta isu plagiarisme yang tidak disengajakan (Yunus & Arshad, 2023). Menyedari 

hakikat ini, kajian ini dilaksanakan untuk mengenal pasti tahap penggunaan ChatGPT dan 

hubungannya dengan amalan etika profesional guru. Melalui penelitian ini, diharapkan satu 

perspektif baharu dapat dibentuk bagi memastikan pemanfaatan teknologi AI dalam pendidikan 

kekal selaras dengan piawaian etika yang tinggi demi memartabatkan martabat profesion 

keguruan dalam era digital. Secara khususnya, kajian ini akan berfokus kepada aspek seperti 

berikut: 

1. Mengenal pasti tahap penggunaan ChatGPT dalam pengajaran dan penyediaan bahan. 

2. Mengenal pasti amalan etika profesional guru berkaitan penggunaan kandungan 

ChatGPT.  

3. Mengkaji hubungan antara tahap penggunaan ChatGPT dengan amalan etika 

profesional guru. 

Kajian Leteratur  

Pendidikan di global kini sedang mengalami perubahan seiring dengan perkembangan 

teknologi digital. Perubahan ini bukan sahaja melibatkan penggunaan peranti, tetapi turut 

mengubah cara guru dan pelajar berinteraksi serta cara pembelajaran dijalankan. Perubahan 

ini, yang asalnya dipercepatkan oleh krisis pandemik COVID-19, di mana telah mengalihkan 

paradigma instruksional daripada kaedah konvensional kepada ekosistem yang lebih fleksibel 

dan berasaskan teknologi (Bygstad et al., 2022). Dengan ini, kemunculan ChatGPT sebagai 

model bahasa besar (LLM) menawarkan potensi luar biasa dalam meningkatkan efisiensi 

pedagogi menerusi penjanaan bahan latihan dan maklum balas masa nyata yang bersifat 

personal (Klopov et al., 2023). Walaupun kemudahan ini berupaya mengurangkan beban kerja 

guru secara signifikan, integrasinya menuntut set kemahiran digital baharu yang melangkaui 

sekadar literasi teknikal, merangkumi keupayaan untuk menguruskan maklumat secara kritis 

(Alenezi et al., 2023). 

 

Keberkesanan guru dalam mengaplikasikan teknologi AI ini tidak boleh ditinjau secara 

terasing, sebaliknya perlu diteliti menerusi lensa kerangka Technological Pedagogical Content 

Knowledge (TPACK). Model ini menegaskan bahawa pengajaran yang berkualiti terhasil 

daripada integrasi harmoni antara pengetahuan kandungan, pedagogi, dan teknologi (Mishra & 

Koehler, 2006). Dalam penggunaan ChatGPT, guru bukan sahaja perlu menguasai subjek yang 

diajar, malah harus bijak memilih strategi pedagogi yang sesuai agar teknologi tersebut 

berfungsi sebagai pemangkin pembelajaran, bukannya pengganti kepada proses pemikiran 

(Mishra et al., 2006). 

 

Model Etika Kerja Guru Malaysia (AKRAM) berfungsi sebagai jangkar moral yang 

memastikan profesionalisme tetap terpelihara dalam ruang digital. Model ini menggariskan 

lima nilai teras iaitu Amanah, Kejujuran, Rasional, Adil, dan Murah Hati sebagai paksi 

tindakan guru (Puteh, 2016). Apabila seorang pendidik menggunakan AI, nilai "Amanah" dan 

"Kejujuran" menjadi kritikal bagi menjamin keaslian bahan pengajaran, manakala prinsip 

"Rasional" diperlukan untuk menilai ketepatan maklumat yang dijana oleh algoritma bagi 

mengelakkan penyebaran fakta yang pincang (Santos et al., 2019). Sinergi antara kecekapan 

TPACK dan integriti AKRAM membentuk sebuah ekosistem profesionalisme yang holistik, di 

mana kecanggihan teknologi sentiasa diimbangi dengan pertimbangan moral yang mendalam. 

Walaupun ChatGPT menawarkan kecekapan operasional, penggunaannya dalam persekitaran 

akademik tidak terlepas daripada polemik etika yang rencam. Kebimbangan mengenai risiko 

"pemindahan kognitif" di mana pelajar dan guru mungkin menjadi terlalu bergantung kepada 

AI sehingga menumpulkan daya kreativiti dan pemikiran kritis merupakan isu yang kerap 

dibangkitkan (Faiz & Kurniawaty, 2023). Selain itu, cabaran berkaitan privasi data dan 

kecenderungan bias dalam algoritma AI memerlukan pengawasan yang ketat bagi melindungi 

integriti sistem pendidikan (Wangdi & Rigdel, 2025). Mengikut garis panduan Kementerian 

Pendidikan Malaysia (2020), tanggungjawab profesional guru merangkumi usaha untuk terus 

memperbaiki kemahiran sambil mengekalkan integriti akademik agar tidak terjerumus dalam 

isu plagiarisme yang tidak disengajakan. 

Penelitian terhadap kajian-kajian lepas mendedahkan bahawa peranan guru sebagai "agen 

perubahan" adalah penentu kepada keberhasilan transformasi digital. Walaupun AI mampu 

meningkatkan motivasi dan memudahkan pemahaman konsep yang rumit, ia tetap memerlukan 

bimbingan manusia yang berasaskan etika yang teguh (Anas & Zakir, 2024). Strategi mitigasi 

seperti pembangunan dasar institusi yang jelas dan pelaksanaan latihan profesional berterusan 

adalah langkah proaktif yang perlu diambil bagi memastikan teknologi ini digunakan secara 

bertanggungjawab (Li et al., 2023). Kesimpulannya, pemanfaatan ChatGPT dalam pendidikan 

haruslah bersifat simbiosis; di mana teknologi memperkasa kecekapan manusia, manakala 

etika profesionalisme memastikan teknologi tersebut kekal pada landasan nilai kemanusiaan 

yang murni. 

 

Metodologi Kajian 

 

Dalam metodologi, penyelidikan ini berteraskan pendekatan kuantitatif menerusi reka bentuk 

tinjauan deskriptif dalam menghuraikan hubungan antara penggunaan ChatGPT dengan 

amalan etika profesional pendidik. Pemilihan reka bentuk tinjauan ini adalah selari dengan 

pandangan Creswell (2014), dianggap sebagai paling kompeten untuk memperoleh data yang 

luas serta membolehkan analisis hubungan antara pembolehubah dilakukan secara objektif. 

Fokus utama diberikan kepada guru di Selangor bagi mendapatkan gambaran empirikal 

mengenai sejauh mana teknologi generatif mempengaruhi integriti dan tanggungjawab moral 

dalam bilik darjah moden ini. 

 

Populasi kajian ini merangkumi 660 orang guru di negeri Selangor yang secara aktif 

berinteraksi dengan ekosistem digital dalam pengajaran mereka. Bagi menjamin ketepatan 

generalisasi, seramai 248 responden telah dipilih sebagai sampel berdasarkan formula 

penentuan saiz sampel oleh Krejcie dan Morgan (1970). Pengkaji mengaplikasikan kaedah 

pensampelan rawak mudah, suatu prosedur yang memberikan peluang saksama kepada setiap 

unit dalam populasi untuk terpilih, sekali gus mengurangkan bias dalam pengumpulan data. 

Kelompok responden ini, tanpa mengira latar belakang demografi yang rencam, dianggap 

sebagai representasi terbaik bagi mewakili komuniti pendidik di pusat pembangunan digital 

Malaysia. 

 

Instrumen utama yang memacu pengumpulan data ialah soal selidik berstruktur yang 

dibahagikan kepada tiga bahagian iaitu profil demografi, tahap penggunaan ChatGPT, dan 

amalan etika profesional guru. Setiap item dalam instrumen ini diukur menggunakan Skala 

Likert lima aras bagi menterjemahkan persepsi subjektif responden kepada data kuantitatif 

yang boleh dianalisis secara statistik (Sekaran & Bougie, 2016). Sebelum fasa pengumpulan 

data sebenar dilaksanakan, satu kajian rintis telah dijalankan bagi menilai kebolehpercayaan 

instrumen, di mana nilai Cronbach’s Alpha yang diperoleh melebihi 0.70 menunjukkan 

ketekalan dalaman yang sangat memuaskan (Nunnally & Bernstein, 1994). Rigor statistik ini 

diperkukuhkan lagi dengan penilaian kesahan pakar bagi memastikan setiap item benar-benar 

mengukur konstruk yang dimaksudkan tanpa unsur kekaburan. 

 

Selaras dengan tuntutan era digital, pengedaran soal selidik dilakukan sepenuhnya secara 

dalam talian melalui platform Google Form yang disebarkan menerusi saluran komunikasi 

profesional seperti e-mel dan WhatsApp. Prosedur ini bukan sahaja menawarkan fleksibiliti 

masa kepada responden, malah menjamin kerahsiaan data yang merupakan prinsip etika utama 

dalam penyelidikan ini. Setiap maklum balas yang diterima kemudiannya diproses 

menggunakan perisian Statistical Package for the Social Sciences (SPSS). Analisis data 

dijalankan secara sistematik merangkumi statistik deskriptif seperti skor min, sisihan piawai, 

dan peratusan bagi merumuskan trend penggunaan teknologi serta tahap integriti guru. Melalui 

integrasi visual seperti jadual dan graf, dapatan kajian ini dijangka mampu memberikan naratif 

yang tuntas mengenai simbiosis antara teknologi AI dan profesionalisme keguruan. Berikut 

adalah analisis kebolehpercayaan instrumen kajian: 

 

Jadual 1: Nilai Kepercayaan Instrumen Kajian 

Cronbach's Alpha N of Items 

0.846 27 

Source: Data SPSS 

Berdasarkan Jadual 1, hasil analisis kebolehpercayaan instrumen kajian menunjukkan nilai 

Cronbach's Alpha bagi instrumen kajian (27 item) adalah 0.846. Keputusan ini dianggap tekal 

dan boleh dipercayai kerana instrumen kajian telah memenuhi kriteria kebolehpercayaan 

α≥0.70 seperti yang disarankan oleh Nunnally, J. C. & Bernstein, I. H. (1994). Menurut Bond 

dan Fox (2015), nilai pekali yang melebihi 0.8 menunjukkan tahap kebolehpercayaan yang 

baik dan tinggi. Oleh itu, instrumen ini mempunyai ketekalan dalaman yang kukuh dan sesuai 

digunakan untuk mengukur pemboleh ubah yang dikaji. 

 

Dapatan Kajian 

 

Berdasarkan borang soal selidik yang digunakan merangkumi tiga bahagian. Bahagian A 

adalah berkaitan dengan demografi responden kajian. Maklumat dalam bahagian A mempunyai 

umur, jantina, tahap pendidikan, pengalaman mengajar, jenis sekolah, tahap penggunaan dan 

kekerapan penggunaan ChatGPT diperolehi daripada para responden. Kajian ini melibatkan 

sekolah-sekolah di negeri Selangor sahaja. Sampel kajian ini melibatkan 248 orang guru yang 

berkhidmat di sekolah Selangor. Jadual 2 adalah ringkasan demogradi yang diperolehi daripada 

248 responden. 

Jadual 2: Ringkasan Demografi Responden (N=248) 

 

Konstruk F Peratusan (%) 

Umur 

20 tahun hingga 30 tahun 

31 tahun hingga 40 tahun 

41 tahun hingga 50 tahun 

51 tahun hingga 60 tahun 

 

60 

75 

82 

31 

 

24.2 

30.2 

33.1 

12.5 

Jantina  
  

Lelaki 59 23.8 

Perempuan 189 76.2 

Tahap Pendidikan 
  

Diploma 10 4.0 

Ijazah Sarjana Muda 192 77.4 

Ijazah Sarjana 

PhD 

45 

1 

18.1 

0.4 

Pengalaman Mengajar 

<5 tahun  68 27.4 

6-10 tahun 

11-15 tahun 

16-20 tahun 

>21 tahun 

37 

40 

53 

50 

14.9 

16.1 

21.4 

20.2 

Jenis Sekolah  
  

Sekolah Rendah 

Sekolah Menengah 

215 

33 

86.7 

13.3 

Anda pernah menggunakan Chat GPT? 
  

Pernah 244 98.4 

Tidak Pernah 4 1.6 

Kekerapan penggunaan ChatGPT dalam PdP 

Tidak pernah 

Jarang 

Kadang-kadang 

Kerap 

Sangat kerap 

 

7 

26 

82 

109 

24 

 

2.8 

10.5 

33.1 

44.0 

9.7 

Source: Author 

Dari sudut umur, responden merangkumi julat yang seimbang merentasi fasa awal hingga 

penghujung kerjaya. Kumpulan daripada umur 41 hingga 50 tahun muncul sebagai segmen 

paling dominan (33.1%), diikuti oleh guru berumur daripada 31 hingga 40 tahun (30.2%). 

Kehadiran guru muda berusia daripada 20 hingga 30 tahun yang mewakili hampir satu 

perempat sampel turut menandakan kesinambungan generasi dalam profesion perguruan, 

manakala kumpulan berumur daripada 51 hingga 60 tahun menambah dimensi kematangan dan 

kebijaksanaan profesional dalam kajian ini. 

 

Manakala dari perspektif jantina, taburan responden jelas didominasi oleh guru perempuan 

yang merangkumi 76.2% daripada keseluruhan sampel, berbanding guru lelaki sebanyak 

23.8%. Ketidakseimbangan ini sejajar dengan corak pengambilan tenaga pengajar, khususnya 

di sekolah rendah, dan oleh itu tidak menjejaskan data yang dikumpulkan. 

 

Tahap pendidikan responden pula memperlihatkan asas akademik yang kukuh. Keseluruhan 

guru memiliki Ijazah Sarjana Muda (77.4%), disokong oleh kelompok berkelayakan Ijazah 

Sarjana (18.1%), manakala sebahagian kecil memiliki Diploma dan PhD. Dominasi kelayakan 

akademik tinggi ini memberikan justifikasi kukuh terhadap kebolehpercayaan penilaian 

responden, khususnya apabila melibatkan pertimbangan profesional dan etika berkaitan 

penggunaan teknologi kecerdasan buatan. 

 

Dari segi pengalaman mengajar, taburan responden menunjukkan kepelbagaian yang 

signifikan. Guru dengan pengalaman kurang lima tahun membentuk kumpulan terbesar 

(27.4%), menggambarkan kemasukan generasi baharu dalam sistem pendidikan. Pada masa 

yang sama, hampir separuh daripada responden telah berkhidmat melebihi 16 tahun 

telah  mewujudkan satu spektrum pengalaman yang luas. Interaksi antara guru baharu dan guru 

senior ini telah membuka ruang analisis yang bermakna tentang bagaimana amalan tradisional 

dan inovasi digital saling berinteraksi dalam konteks bilik darjah kontemporari. 

Analisis turut menunjukkan bahawa sebahagian besar responden bertugas di sekolah rendah 

(86.7%), manakala selebihnya berkhidmat di sekolah menengah (13.3%). Keadaan ini sejajar 

dengan fokus kajian terhadap amalan pengajaran awal dan peranan guru sebagai agen utama 

dalam pembentukan nilai akademik serta etika penggunaan teknologi dalam kalangan murid. 

Aspek tahap penggunaan terhadap ChatGPT memperlihatkan dapatan yang amat signifikan. 

Hampir keseluruhan responden (98.4%) melaporkan pernah menggunakan ChatGPT, 

menandakan tahap penerimaan teknologi AI generatif yang sangat tinggi dalam kalangan guru. 

Dari sudut kekerapan penggunaan, lebih daripada separuh responden menggunakan ChatGPT 

secara kerap atau sangat kerap dalam proses pengajaran dan pembelajaran. Corak ini 

menunjukkan bahawa teknologi tersebut telah melangkaui fasa penerokaan dan kini berfungsi 

sebagai alat sokongan pedagogi yang mantap. 

 

Secara keseluruhan, profil demografi ini menggambarkan satu kumpulan pendidik yang 

berpengetahuan, berpengalaman dan terbuka terhadap inovasi teknologi. Gabungan faktor 

umur, pengalaman, kelayakan akademik dan tahap penggunaan ChatGPT memberikan asas 

empirikal yang kukuh untuk meneliti secara mendalam isu etika profesional, integriti akademik 

dan implikasi penggunaan AI dalam konteks pendidikan, selaras dengan keperluan penerbitan 

ilmiah berindeks seperti yang digariskan oleh MJS. 

 

Analisis Deskriptif Tahap Penggunaan ChatGPT Dan Amalan Etika Profesional Guru 

 

Analisis deskriptif ini dijalankan untuk membincangkan analisis deskriptif bagi menjawab 

persoalan kajian yang telah ditetapkan, iaitu: 

 

Persoalan kajian 1: Apakah tahap penggunaan ChatGPT dalam pengajaran dan penyediaan 

bahan? 

Persoalan kajian 2:  Apakah amalan etika profesional guru semasa menggunakan ChatGPT 

dalam tugasan pengajaran dan pembelajaran? 

 

Jadual 3: Analisis Deskriptif Tahap Penggunaan ChatGPT Dan Amalan Etika 

Profesional Guru 

 
Mean Standard Deviation Tahap 

Tahap Penggunaan ChatGPT 3.4955 0.55474 Sederhana 

Amalan Etika Profesional Guru 3.4133 0.45025 Sederhana 

Source: Author 

Berdasarkan Jadual 2, analisis deskriptif menunjukkan bahawa Tahap Penggunaan ChatGPT 

dalam kalangan responden berada pada tahap sederhana dengan nilai min 3.4955 (SD = 

0.55474). Manakala bagi pemboleh ubah Amalan Etika Profesional Guru, dapatan 

menunjukkan nilai min adalah 3.4133 (SD= 0.45025) yang juga berada pada tahap sederhana. 

Secara keseluruhannya, kedua-dua pembolehubah menunjukkan skor min yang positif iaitu 

melebihi nilai tengah 3.00, mencerminkan penerimaan dan kesedaran yang baik terhadap 

teknologi AI dalam tugasan pendidikan. 

Analisis Inferensi Hubungan Antara Tahap Penggunaan ChatGPT Dengan Amalan Etika 

Profesional Guru 

Analisis inferensi dijalankan untuk membuat kesimpulan mengenai populasi guru berdasarkan 

data sampel, terutamanya untuk menguji hipotesis kajian. Bahagian ini membentangkan 

Persoalan 3: ‘Adakah terdapat hubungan yang signifikan antara tahap penggunaan ChatGPT 

dengan tahap amalan etika profesional guru?’ dalam hasil Analisis korelasi bagi menentukan 

sama ada terdapat hubungan yang bermakna antara dua pembolehubah utama, iaitu Tahap 

Penggunaan ChatGPT dan Amalan Etika Profesional Guru. Melalui ujian korelasi Pearson, kita 

dapat mengenal pasti kekuatan hubungan, arah hubungan, dan tahap signifikan hubungan 

tersebut bagi 248 orang responden. 

 

Rajah 4: Analisis Korelasi 

  
Tahap 

Penggunaan  

ChatGPT 

Amalan Etika 

Profesional Guru 

Tahap Penggunaan 

ChatGPT  

Pearson 

Correlation 

1 0.279** 

 
Sig. (2 tailed) 

 
<0.001  

N 248 248 

Source: Author 

 

Analisis inferensi telah dijalankan bagi meneliti hubungan antara tahap penggunaan ChatGPT 

dengan amalan etika profesional guru. Ujian korelasi Pearson yang melibatkan seramai 248 

orang responden menunjukkan wujud hubungan positif antara tahap penggunaan ChatGPT dan 

amalan etika profesional guru yang dikaji (r= 0.279). Walaupun kekuatan hubungan ini berada 

pada tahap lemah, dapatan tersebut adalah signifikan secara statistik pada aras p < 0.001. 

 

Keputusan ini membuktikan bahawa peningkatan tahap penggunaan ChatGPT dalam kalangan 

guru mempunyai perkaitan yang signifikan dengan peningkatan amalan etika profesional 

mereka. Sehubungan itu, hipotesis nol yang menyatakan tiada hubungan signifikan antara 

kedua-dua pemboleh ubah adalah ditolak. Namun demikian, nilai pekali korelasi yang rendah 

menunjukkan bahawa penggunaan ChatGPT bukanlah satu-satunya faktor yang mempengaruhi 

amalan etika profesional guru, sebaliknya faktor-faktor lain turut memainkan peranan penting. 

 

Perbincangan Dan Rumusan 

 

Kajian ini bertujuan meneliti hubungan antara tahap penggunaan ChatGPT dengan amalan 

etika profesional dalam kalangan guru di Selangor. Secara empirikal, dapatan menunjukkan 

kewujudan hubungan positif yang signifikan antara kedua-dua pemboleh ubah tersebut (r= 

0.279, 𝑝< 0.001). Hubungan ini memberikan bukti bahawa penglibatan guru dengan teknologi 

kecerdasan buatan tidak berlaku secara tidak rasional, sebaliknya dipandu oleh pertimbangan 

moral, tanggungjawab profesional dan kesedaran etika yang tersendiri. 

 

Walaupun tahap penggunaan terhadap ChatGPT hampir menyeluruh dalam kalangan 

responden (98.4%), analisis deskriptif menunjukkan bahawa intensiti penggunaan serta amalan 

etika berada pada tahap sederhana. Corak ini mencerminkan kecenderungan guru untuk 

mengamalkan pendekatan berhati-hati dalam mengintegrasikan teknologi baharu ke dalam 

proses pengajaran dan pembelajaran. Sikap ini selari dengan pemerhatian Kasneci et al. (2023) 

yang menegaskan bahawa pendidik cenderung mengimbangi manfaat kecekapan digital 

dengan keperluan mengekalkan integriti akademik dan tanggungjawab pedagogi. 

 

Dari sudut teori, dapatan kajian ini mengukuhkan kerangka Technological Pedagogical Content 

Knowledge (TPACK) serta konsep Pengajaran Reflektif. Penggunaan ChatGPT yang lebih 

kerap mendorong guru untuk menilai secara kritikal kesahihan maklumat, keaslian bahan 

pengajaran dan implikasi pedagogi kandungan yang dijana oleh AI. Proses refleksi ini selari 

dengan pandangan Mishra dan Koehler (2006) serta Zeichner et al. (2014) yang menegaskan 

bahawa integrasi teknologi yang bermakna hanya berlaku apabila guru berupaya menilai 

kesesuaian teknologi dalam konteks kandungan dan pedagogi secara reflektif. 

 

Namun demikian, nilai pekali penentuan yang rendah (R2=7.8%) menunjukkan bahawa 

penggunaan ChatGPT hanya menyumbang sebanyak 7.8% terhadap variasi dalam amalan etika 

profesional. Dapatan ini mengisyaratkan bahawa asas etika guru tidak dibentuk semata-mata 

oleh teknologi, sebaliknya baki 92.2% lebih banyak dipengaruhi oleh faktor luaran seperti nilai 

peribadi, budaya organisasi sekolah dan gaya kepimpinan pendidikan. Pemerhatian ini sejajar 

dengan hujah Shapira-Lishchinsky (2011) dan Ho et al. (2016) yang menekankan bahawa etika 

profesional guru berakar umbi dalam jati diri dan ekosistem institusi, manakala teknologi 

berfungsi sebagai pemangkin, bukannya penentu utama. 

 

Implikasi Kajian 

 

Dapatan kajian ini membawa implikasi yang signifikan terhadap pembangunan pendidikan 

digital di Malaysia. Dari perspektif dasar, wujud keperluan mendesak untuk merangka satu 

Kod Etika AI Pendidikan yang jelas dan kontekstual, selari dengan aspirasi Dasar Pendidikan 

Digital yang dikeluarkan oleh Kementerian Pendidikan Malaysia pada tahun 2021. Pendekatan 

yang menekankan pemberdayaan guru melalui literasi AI beretika dilihat lebih lestari 

berbanding strategi kawalan atau larangan yang bersifat reaktif. 

 

Di peringkat pelaksanaan, institusi latihan perguruan dan badan profesional disaran untuk 

mengintegrasikan elemen etika digital dan literasi AI ke dalam program Pembangunan 

Profesional Berterusan (CPD). Penekanan bukan sahaja perlu diberikan kepada kemahiran 

penggunaan alatan AI, malah kepada keupayaan guru mengenal pasti bias algoritma, menjaga 

kerahsiaan data murid dan membuat pertimbangan etika dalam penghasilan bahan PdP. 

Pendekatan ini sejajar dengan cadangan Baidoo-Anu dan Ansah (2023) yang menekankan 

kepentingan kompetensi etika sebagai teras kepada penggunaan AI yang bertanggungjawab 

dalam pendidikan. 

 

Batasan Kajian  

 

Walaupun penyelidikan ini memaparkan dapatan yang signifikan mengenai korelasi antara 

penggunaan ChatGPT dan amalan etika profesional, terdapat beberapa kekangan intrinsik yang 

perlu dihalusi bagi memastikan interpretasi data dilakukan secara objektif dan seimbang. 

Pertama, aspek generalisasi terhad kerana sampel hanya melibatkan guru di Selangor yang 

didominasi oleh peringkat sekolah rendah (86.7%), sekali gus mengehadkan kebolehumuman 

dapatan ke peringkat nasional (Cohen et al., 2018). Kedua, penggunaan reka bentuk keratan 

rentas menghalang penilaian terhadap perubahan tingkah laku guru dalam jangka masa 

panjang, terutamanya dalam mendepani evolusi algoritma AI yang sangat pantas. Ketiga, 

wujud risiko bias laporan kendiri (social desirability bias) dan nilai kebolehpercayaan 

instrumen yang sederhana (0.635) dalam mengukur konstruk etika yang bersifat subjektif 

(Podsakoff et al., 2003; Hair et al., 2019). Akhir sekali, fokus kajian yang hanya tertumpu 

kepada platform ChatGPT mengehadkan interpretasi dapatan terhadap keseluruhan ekosistem 

AI generatif yang mempunyai implikasi etika yang berbeza (Baidoo-Anu & Ansah, 2023). 

 

Cadangan Penyelesaian 

 

Strategi pemerkasaan harus bermula dengan penggubalan garis panduan rasmi oleh KPM bagi 

membina keyakinan guru serta menjamin integriti akademik dan perlindungan data. Selain itu, 

program latihan (CPD) oleh IPG perlu memfokuskan kepada literasi AI beretika bagi 

memantapkan pertimbangan profesional pendidik terhadap ketepatan maklumat dan risiko 

bias. Di peringkat sekolah pula, peranan PLC dan amalan kawal selia kendiri perlu 

diperkasakan sebagai ruang refleksi kolaboratif bagi menangani dilema etika digital. Integrasi 

sistematik ini kritikal untuk memastikan teknologi AI memartabatkan profesion keguruan tanpa 

mengabaikan nilai murni dan kualiti kemanusiaan. 

 

Kesimpulan 

 

Kajian ini berjaya mencapai objektif utamanya dalam merumuskan dinamika antara 

penggunaan ChatGPT dan amalan etika profesional guru di Malaysia. Dapatan kajian 

menunjukkan bahawa kedua-dua tahap penggunaan ChatGPT dan amalan etika berada pada 

aras sederhana, mencerminkan fasa adaptasi yang berhemah dalam kalangan pendidik di 

tengah-tengah kekurangan garis panduan formal. Walau bagaimanapun, kewujudan hubungan 

positif yang signifikan antara kedua-dua pemboleh ubah ini membuktikan bahawa interaksi 

guru dengan teknologi AI bukan sekadar proses teknikal, malah berkait rapat dengan 

pertimbangan moral dan tanggungjawab profesional. 

 

Secara tuntasnya, integrasi ChatGPT dalam pendidikan perlu dilihat sebagai instrumen 

sokongan yang memerlukan keseimbangan antara kecekapan teknologi (TPACK) dan nilai 

murni (AKRAM). Kejayaan transformasi digital ini amat bergantung kepada kebijaksanaan 

guru untuk mengimbangi inovasi dengan integriti akademik. Justeru, sokongan berterusan 

melalui penggubalan garis panduan yang jelas serta program latihan literasi AI yang 

komprehensif adalah kritikal bagi memastikan teknologi ini menjadi pemangkin kepada kualiti 

pendidikan tanpa menjejaskan martabat dan etika profesion keguruan. 

